
· Yng Nghymru ceir amrywiaeth ffydd, iaith, traddodiad, cefndir a diwylliant. Yn ogystal ceir amrywiaeth barn, safbwynt gwleidyddol, sgiliau, doniau ac amrywiaeth mewn pethau bob dydd fel hoff gerddoriaeth neu awduron.  Mae amrywiaeth yn derm sy’n cael ei ddefnyddio yn helaeth ac eang.
· Gallwn ddysgu am wledydd eraill, am draddodiadau dieithr, am ffyrdd o fyw gwahanol.  Gallwn werthfawrogi diwylliannau a cherddoriaeth o dramor. Rydym yn barod iawn i arbrofi gyda bwydydd a ffasiynau amrywiol. Gallwn ehangu ein gorwelion wrth ddysgu ieithoedd newydd.  Peth braf yw gwneud ffrindiau newydd o wahanol gefndiroedd a dysgu am draddodiadau gwahanol.  Yn wir mae llawer rheswm dros ddathlu amrywiaeth. Gallwn drin pawb â pharch (Luc 6:31).
· Mae amrywiaeth yn dibynnu ar ryddid: y rhyddid i fod yn wahanol ac i fynegi barn.  Mewn nifer o wledydd ar draws y byd nid yw amrywiaeth yn cael ei ddathlu.  Un enghraifft  ydy Saudi Arabia – un ffydd, un diwylliant ac un ffordd o feddwl a ganiateir.
· Rhaid sicrhau nad yw amrywiaeth yn arwain at ddifrodi cymdeithas, at rwygiadau a thrais. Byw’n gytûn yw’r nod (Salm 133:1).
Oes rhaid dathlu amrywiaeth?
· Yn anffodus, yn ein cymdeithas mae’r syniad bod rhywbeth yn wahanol neu’n lleiafrifol yn aml yn ddigon i wneud i bobl gredu ei fod yn dda ac yn werthfawr.  Y syniad fod pob amrywiaeth er gwell ac yn haeddu ei ddathlu.  Nid yw popeth sy’n wahanol yn llesol i Gymru nac i’r gymdeithas yn gyffredinol.
· Nid yw bod yn wahanol neu’n anghyffredin, yn ddigon ynddo’i hun i gyfiawnhau ei ystyried yn dda. Gall fod yn rhywbeth peryglus a chamarweiniol.
· Mae amrywiol safbwyntiau yn gallu bod yn werthfawr – i’n goleuo a’n haddysgu ac i gryfhau ein sgiliau meddwl.  Ond nid yw amrywiaeth safbwyntiau bob amser yn dda e.e. mae pobl yn dal amrywiol safbwyntiau am yr Holocaust. Cred rhai ei fod yn un o ddigwyddiadau mwyaf erchyll hanes; cred eraill mai propaganda Iddewig yw’r cyfan, tra bod rhai hyd yn oed yn siomedig na ddifodwyd yr Iddewon unwaith ac am byth. 
· Os ystyriwn syniadau pobl, a cheisio meddwl yn glir am yr hyn sy’n digwydd yn ein cymdeithasau ac yn y byd o’n cwmpas, gwelwn bod rhaid meddwl yn ofalus cyn dathlu pob amrywiaeth yn ddigwestiwn.  Rhaid i wrthrych y dathlu gael ei bwyso a’i fesur, ei drafod a’i brofi, i sicrhau ei fod  yn werthfawr ac yn llesol.
Amrywiaeth ac undod
· Cyfeirir at UDA fel ‘the great melting pot’.  Golyga hyn fod pobl o bob rhan o’r byd yn gallu mynd yno, toddi i mewn i’r gymdeithas a llwyddo.  Barack Obama er enghraifft – mab i ddyn croenddu o Kenya a gwraig groenwyn o Kansas, wedi ei fagu gan ei fam-gu yn Hawaii ac wedi treulio cyfnodau yn byw yn Indonesia.   
· Er fod yr UDA yn wlad enfawr, gyda phobl o bob gwlad o dan haul yn byw ynddi, mae’r UDA yn llwyddo ar hyn o bryd i gadw’n wlad unedig. Mae disgwyl i bob mewnfudwr basio prawf dinasyddiaeth a chymryd llw o deyrngarwch i’r wlad.  Yn baradocsaidd, wrth fynnu undod a theyrngarwch i un faner mae rhyddid pobl i fod yn wahanol yn cael ei ddiogelu, ac yn sgil hynny mae’r wlad yn llwyddo.
· Mae gennym yng Nghymru iaith unigryw, gyfoethog; nifer o dafodieithoedd byw;  cymunedau gwledig a chymunedau trefol a dinesig; hanes lliwgar a chyfoethog, llenyddiaeth a diwylliant yn gyforiog o ddoniau a thraddodiad.  Mae elfennau amrywiol o fewn y Gymru Gymraeg hyd yn oed, ond ar yr un pryd dylid hybu undod mewn amrywiaeth.
Y Beibl ac amrywiaeth
· Mae pob person wedi ei greu gan Dduw. Mae pob unigolyn yn unigryw. Dyma amrywiaeth i’w ddathlu (Gen.1:27).
· Mae Duw yn rhoi gwahanol ddoniau i bobl. Mae pobl yn gwasanaethu Duw mewn amrywiol ffyrdd. Mae Duw yn gweithio mewn ffyrdd gwahanol trwy amrywiol bobl. (1 Cor.12:4-6).
· Gyda’r amrywiaethau gwych yma, ynghyd â’r amrywiol draddodiadau, cefndiroedd ac ieithoedd mae undod.
(1 Cor. 12:12).

Testunau Trafod
1. Nid oes rhaid dathlu amrywiaeth pob amser. Nodwch rai esiamplau lle mae undod yn bwysig.
2. Pa agweddau o amrywiaeth yn y Gymru gyfoes sy’n werthfawr ac yn werth eu dathlu?
3. Ydy gwledydd yn llwyddo i fod yn heddychlon os oes amrywiaeth ieithoedd, crefyddau, diwylliannau a thras o fewn eu ffiniau? [image: image1][image: image2][image: image3][image: image4][image: image5][image: image6][image: image7][image: image8]
Dathlu Amrywiaeth


Braslun o’r safbwynt Cristnogol


























Noddwyd gan Ebeneser, Caerdydd (Cynllun Agape)

